Defnyddio Pypedau

DEFNYDDIO PYPEDAU MEWN 
ADDOLIAD / CLYBIAU PLANT etc.
“Help!”

Heb ddefnyddio pypedau o gwbl o’r blaen?

Peidiwch â phoeni.  Doeddwn i ddim chwaith, ond rydw i wedi dysgu mor effeithiol ydy pypedau wrth gyfathrebu gyda phlant (ac oedolion!) Wedi dysgu wrth fynd ymlaen ydw i.  Beth sy’n bwysig ydy bod yn barod i fentro ac arbrofi. A dw i wedi rhyfeddu fel mae plant yn gwrando ar y pyped ac yn mwynhau fy nghyflwyniadau  er eu bod yn rhai syml – syml iawn!  
Mae’r Ysgrythur yn cynnig ei hun i ddefnyddio pypedau: 

e.e 
Pyped Oen: Nadolig, Yr Bugail Da, hanes Dafydd etc
Pyped Mul: Noa, hanes Saul, Nadolig, Pasg, teithiau Paul etc

Pyped Ceiliog: Noa, Pasg

Felly, ewch ati!
Beth sydd ei angen?

Pyped!

· Gall fod yn byped llaw/maneg syml (fel Sooty ar y teledu)

· Neu yn byped fwy y gallwch ei ddal ar eich braich (fel Emu neu Carlo’r Ci gan Ifan Gruffydd) lle mae blaen eich braich yng nghorff y pyped a’ch llaw yn symud y geg.
· Neu gallwch brynu pypedau mwy proffesiynol (fel y muppets). 
Mae digon o wefannau yn cynnig y gwahanol fathau o byped yn unigol ac mewn pecynnau – e.e. 
www.puppetsbypost.com
www.timetosow.com
www.e-quip4education.co.uk
www.onewayuk.com
Mae rhain yn gallu bod yn ddrud weithiau, felly cadwch eich llygaid yn agored am fargeinion mewn siopau teganau. Benthyciwch byped gan eich plant neu gan deulu o fewn eich eglwys.   Does dim angen pyped cymhleth a soffistigedig i wneud y gwaith!
Sut i ddefnyddio’r pyped
1. Gallwch chi fel yr arweinydd weithio’r pyped ar eich llaw, a siarad gyda’r pyped.  Bydd y pyped yn sibrwd yn eich clust a chithau yn dehongli hynny wrth y gynulleidfa. Os ydych yn gallu taflu eich llais (ventriloquist) gall y pyped eich ateb yn ôl!
2. Gallwch drefnu i berson arall weithio’r pyped a bod yn lais iddo (bydd y person hwnnw felly o’r golwg.  

3. Gall grŵp o bypedau ryngweithio â’i gilydd.  Felly dim ond y pypedau sydd yn y golwg, a’r rhai sy’n eu gweithio yn darparu’r lleisiau ac unrhyw symudiadau.
Oes angen theatr bwrpasol ar gyfer pypedau?

Nac oes!

Rydw  i wedi defnyddio cynfas weddol drwchus i guddio’r person sy’n gweithio’r pyped gyda’r pyped yn ymddangos uwchben y gynfas.

Mae pulpud capel yn ardderchog ar gyfer pypedau.  Gall y pyped ymddangos a’r person sy’n gweithio’r pyped guddio y tu cefn/o dan y pulpud.  Gall yr arweinydd siarad gyda’r pyped o’r Sêt Fawr.

Ond gwyliwch!  Os ydy’ch adeilad yn fawr, yna mae’n bwysig fod y pyped yn weladwy ac wrth gwrs, rhaid i’r gynulleidfa glywed  - felly mae llais uchel, neu  meiciau ar gyfer y cyflwyno yn holl bwysig.

Awgrymiadau eraill

Rhaid ymarfer cyn perfformio –  ac ymarfer, ac ymarfer er mwyn gwella eich perfformiad.  Defnyddiwch ddrych i’ch cynorthwyo.

Rhowch enw i’r pyped. Cadwch at yr enw ac wedyn bydd y plant yn dod i’w adnabod.

Cofiwch fod angen i’r pyped symud er mwyn cyfleu’r syniad o siarad/emosiwn etc.

Dyna ni!

Does dim angen mwy o gyflwyniad – 

Ewch ati i arbrofi ac i ymarfer.  A rydw i’n siŵr y cewch eich synnu cymaint o bleser gewch chi (a’ch cynulleidfa) wrth ddefnyddio pypedau i gyflwyno’r neges Gristnogol.

Hwyl ar y gwaith!

ON Mae rhai grwpiau ac unigolion yn cynnig dyddiau o hyfforddiant gyda’r genhadaeth hon e.e. www.onewayuk.com ac Andy Hughes o  saintygymuned@btinternet.com sy’n siaradwr Cymraeg ac yn cynnig nosweithiau o hyfforddiant sylfaenol ac yn rhoi cyfle i bobl arbrofi gyda phypedau.

